
Riidočoavdinráđđi
Mii dáhpáhuvvá riidočoavdinráđis?
Norgga riidočoavdinráđđi meannuda sihke ráŋggáštusáššiid ja siviilaáššiid. 

Ráŋggáštusáššit: Láhkarihkkun mii lea váidojuvvon politiijaide, mas váidojuvvon olmmoš lea dovddahan siva, ja man áššáskuhttineiseválddi atná heivvolažžan riidočoavdinráđđái, ja buot bealálaččat leat miehtan deaivvadit. 
Siviilaáššit: Láhkarihkkun mii ii leat váidojuvvon politiijaide, áššáskuhttineiseváldi lea hilgon ášši, dahje olbmuidgaskasaš riiddut, ja buot bealálaččat leat miehtan deaivvadit.
Čoahkkin riidočoavdinráđis, leaš dal ráŋggáštus- dahje siviilaášši, lea vuođđuduvvon bealálaččaid dárbbuide, fuolastuvvamiidda ja vuordámušaide. Lea eaktodáhtolaš boahtit čoahkkimii, ja bealálaččat sáhttet geassádit čoahkkimis goas ihkinassii.

Mii dáhpáhuvvá ovdal čoahkkima?

Soabahalli váldá oktavuođa bealálaččaiguin ságastallat ovdalaš čoahkkima čielggadan dihtii iešguđet dárbbuid, ráhkkanahttit bealálaččaid čoahkkimii ja šiehtadit soabahančoahkkima. 
Jus bealálaččat leat vuollil 18-jahkásaččat, de ferte váhnen dahje fuolaheaddji dohkkehit buot šiehtadusaid mat dahkkojit soabahančoahkkimis. Bealálaččat sáhttet ieža mearridit dahket go šiehtadusa.
Šiehtadus sáhttá sisttisdoallat buhtadusa nugo máksima, barggu dahje eará. Bealálaččat berrejit ovdal soabahančoahkkima smiehttat maid sii háliidit mielde šiehtadussii.

Mii dáhpáhuvvá čoahkkima áigge?
Soabahalli bargu
Soabahalli bargu lea fállat oadjebas báikki gos bealálaččat sáhttet deaivvadit, vaikko leage riidu, ja veahkehit bealálaččaid muitalit iežaset vásáhusaid birra. Ovdal go bealálaččat váldet ovdan riiddu, de soabahalli muitala riidočoahkkinráđđečoahkkima birra ja oasseváldiid rolla birra.
Vai šiehtadus šaddá gustovažžan, de ferte soabahalli dohkkehit šiehtadusa.
Soabahallis lea vuoigatvuohta ja geatnegasvuohta hilgut šiehtadusa mii oidá nuppi beali vuoigatmeahttun láhkai, dahje mii ii leat govttolaš eará dehálaš sivaid geažil.
Soabahalli lea bealátkeahtes, ja sus lea jávohisvuođageasku.

Ráŋggáštusáššit
Čoahkkimis besset buot bealálaččat muitalit iežaset vásáhusaid, reakšuvnnaid ja dovdduid birra das mii lea dáhpáhuvvan. Bealálaččain dat lea ovddasvástádus vejolaš šiehtadusa sisdoalus, ii ge soabahallis. Buot bealálaččat sáhttet evttohit mii šiehtadusas galgá leat. Bealálaččat vuolláičállet čálalaš šiehtadusa. Jus okta bealálaš lea vuollil 18 jagi, de ferte váhnen dahje fuolaheaddji maiddái vuolláičállit.
Jus šiehtadusas lea čuovvolanáigodat, de lea guokte vahku gáhtanáigi mas bealálaččat sáhttet jorggihit.

Siviilaáššit 

Čoahkkimis besset buot bealálaččat muitalit iežaset vásáhusaid, reakšuvnnaid ja dovdduid birra das mii lea dáhpáhuvvan. Ii gáibiduvvo sierra čálalaš šiehtadus, muhto lea vuogas čállit čálalaš šiehtadusa vai sáhttá duođaštit dan maid bealálaččat leat soahpan. 
Bealálaččat sáhttet šiehttat gáhtanáiggi, jus háliidit, vai sis lea vejolašvuohta geassádit šiehtadusas. Jus okta bealálaš lea vuollil 18 jagi, de ferte váhnen dahje fuolaheaddji maiddái vuolláičállit.

Jus lea čálalaš šiehtadus, de sáhttá maiddái riidočoavdinráđđi čuovvolit ášši. 
Mii dáhpáhuvvá maŋŋá čoahkkima?
Ráŋggáštusáššit

Riidočoavdinráđi hálddahus sádde kopiija šiehtadusas áššáskuhttineiseváldái. Jus šiehtadusas lea áigemearri, de galgá váidi dieđihit riidočoavdinráđđái ahte lea go šiehtadus ollašuhtton. Ášši loahpahuvvo go šiehtadus ollašuhtto.

Áššáskuhttineiseváldi oažžu maiddái dieđu bohtosis. Jus šiehtadus lea botkejuvvon, de sáhttet politiijat fas rahpat ášši ja árvvoštallat eará ráŋggáštusvugiid.
Ráŋggáštusáššit mat čovdojuvvojit riidočoavdinráđis, eai čállo politiijaid registariidda, muhto registrerejuvvojit guovtti jahkái meannudusduođaštussii. Mearkkašupmi sihkkojuvvo registaris guovtti jagi maŋŋá, dainna eavttuin ahte eai leat dahkkon ođđa ráŋggáštusvuloš láhkarihkkumat dán guovtti jagis.
Siviilaáššit 

Jus šiehtadusas lea áigemearri, de galgá váidi dieđihit riidočoavdinráđđái ahte lea go šiehtadus ollašuhtton. Ášši loahpahuvvo go šiehtadus ollašuhtto. Riidočoavdinráđđi jearrá bealálaččain háliidit go ođđa soabahanproseassa jus šiehtadusat eai leat ollašuhtton.

